
«ՄԱՔՍԱՅԻՆ ՊԱՀԵՍՏ» ՄԱՔՍԱՅԻՆ ԸՆԹԱՑԱԿԱՐԳՈՎ ՏԵՂԱՓՈԽՎԱԾ ԵՎ (ԿԱՄ) ՄԱՔՍԱՅԻՆ ՊԱՀԵՍՏՆԵՐՈՒՄ ՏԵՂԱԿԱՅՎԱԾ ԱՊՐԱՆՔՆԵՐԻ ՀԱՇՎԱՌՄԱՆ ԵՎ ՀԱՇՎԵՏՎՈՂԱԿԱՆՈՒԹՅԱՆ ՆԵՐԿԱՅԱՑՄԱՆ ԿԱՐԳԸ ՍԱՀՄԱՆԵԼՈՒ ՄԱՍԻՆ
 
Մաքսային կարգավորման մասին Հայաստանի Հանրապետության օրենքի 189-րդ հոդվածի 2-րդ մասին համապատասխան` Հայաստանի Հանրապետության կառավարությունը որոշում է.

1.  Հաստատել Մաքսային պահեստ մաքսային ընթացակարգով տեղափոխված և (կամ) մաքսային պահեստներում տեղակայված ապրանքների հաշվառման և հաշվետվողականության ներկայացման կարգը` համաձայն N 1 հավելվածի:          

2. Սույն որոշումն ուժի մեջ է մտնում պաշտոնական հրապարակմանը հաջորդող օրվանից և տարածվում է 2016 թվականի հուլիսի 2-ից հետո ծագող իրավահարաբերությունների վրա: 

Հավելված N1

Հայաստանի Հանրապետության կառավարության 2015 թվականի 

_________ N_____- Ն որոշման
ԿԱՐԳ
«ՄԱՔՍԱՅԻՆ ՊԱՀԵՍՏ» ՄԱՔՍԱՅԻՆ ԸՆԹԱՑԱԿԱՐԳՈՎ ՏԵՂԱՓՈԽՎԱԾ ԵՎ (ԿԱՄ) ՄԱՔՍԱՅԻՆ ՊԱՀԵՍՏՆԵՐՈՒՄ ՏԵՂԱԿԱՅՎԱԾ ԱՊՐԱՆՔՆԵՐԻ ՀԱՇՎԱՌՄԱՆ ԵՎ ՀԱՇՎԵՏՎՈՂԱԿԱՆՈՒԹՅԱՆ ՆԵՐԿԱՅԱՑՄԱՆ 
1. Սույն կարգով կարգավորվում են Մաքսային պահեստ մաքսային ընթացակարգով տեղափոխված և (կամ) մաքսային պահեստներում տեղակայված ապրանքների (այսուհետ` մաքսային պահեստում պահպանվող ապրանքներ) շարժի հաշվառման և մաքսային մարմիններին այդ շարժի վերաբերյալ հաշվետվությունների ներկայացման հետ կապված հարաբերությունները: Սույն կարգում օգտագործվող հասկացություններն օգտագործվում են Մաքսային կարգավորման մասին Հայաստանի Հանրապետության օրենքում սահմանված իմաստներով:

2. «Մաքսային պահեստ» մաքսային ընթացակարգով ձևակերպումից անմիջապես հետո, ապրանքները բաց թողնող մաքսային տեսուչն ապրանքները տեղափոխող անձի և մաքսային պահեստի կազմակերպչի (այսուհետ՝ կազմակերպիչ) համապատասխան աշխատակցի հետ միասին ապրանքներն ուղեկցում է կազմակերպչի համապատասխան տարածք (շինություն): «Մաքսային պահեստ» մաքսային ընթացակարգով ապրանքները բաց թողնելու մասին կազմակերպիչը անմիջապես համապատասխան նշումներ է կատարում գրանցամատյանում, իսկ մաքսային տեսուչը` հայտարարագրում, ինչպես նաև  գրանցամատյանի համապատասխան սյունակում` դնելով իր անձնական կնիքը: 

3. Կազմակերպիչը վարում է մաքսային պահեստում պահպանվող ապրանքների հաշվառման գրանցամատյաններ (այսուհետև` գրանցամատյան) (Ձև N1), որի բոլոր էջերը համարակալվում, կարվում և կազմվում են, որից հետո գրանցամատյանը ներկայացվում է կազմակերպության գրանցման վայրի մաքսատուն` կնքման և համարակալման: Կնքված և համարակալված գրանցամատյանը խիստ հաշվառման փաստաթուղթ է և հերթական համարներով հաշվառվում է մաքսատներում: Մաքսային պահեստի յուրաքանչյուր հասցեի համար վարվում է առանձին գրանցամատյան: Գրանցամատյանի կազմի վրա նշվում է գրանցամատյանի հերթական համարը, կազմակերպության լրիվ անվանումը, հարկ վճարողի հաշվառման համարը:

4. Լրացված և ավարտված գրանցամատյանը պահպանվում է կազմակերպչի մոտ մինչև գրանցամատյանում կատարված վերջին նշումը կատարվելու օրվանից սկսած երեք տարին լրանալը և ներկայացվում է վերադաս մաքսային մարմին` վերջինիս պահանջով: Գրանցամատյանը լրանալուց և ավարտվելուց հետո կազմակերպիչը, սույն կարգին համապատասխան, մաքսատուն է ներկայացնում է նոր գրանցամատյան` կնքման և համարակալման նպատակով: 

5. Մաքսային պահեստում կարող են պահպանվել «Մաքսային պահեստ» մաքսային ընթացակարգով բաց թողնված ապրանքները, ինչպես նաև «Արտահանում» մաքսային ընթացակարգով ձևակերպված Մաքսային միության ապրանքները` 6 ամիս ժամկետով: Ապրանքները կարող են պահպանվել միայն այն կազմակերպչի մաքսային պահեստում, որի մասին կան համապատասխան նշումներ ապրանքները տեղափոխող անձի կողմից մաքսային մարմիններին ներկայացված հայտարարագրերի համապատասխան սյունակներում:

6. Մաքսային պահեստում պահպանվող ապրանքների նկատմամբ օրենքով սահմանված` դրանց պահպանվածությունն ապահովելու համար անհրաժեշտ ընթացիկ գործողություններից բացի ցանկացած գործողություն, այդ թվում` ապրանքները տեղափոխող անձին հանձնելը, կարող է կատարվել միայն վերադաս մաքսային մարմնի գրավոր թույլտվությամբ:

7.  «Մաքսային պահեստ» մաքսային ընթացակարգով ձևակերպված ապրանքներն այլ մաքսային ընթացակարգով ձևակերպելու դեպքում, մաքսային ձևակերպումների ավարտից անմիջապես հետո, ապրանքներն ըստ համապատասխան մաքսային ընթացակարգի բաց են թողնվում մաքսային տեսուչի կողմից: Ապրանքները բաց թողնելուց անմիջապես հետո կազմակերպիչը համապատասխան նշումներ է կատարում գրանցամատյանում, իսկ մաքսային տեսուչը` հայտարարագրում, ինչպես նաև  գրանցամատյանի համապատասխան սյունակում` դնելով իր անձնական կնիքը, որից հետո ապրանքը տեղափոխող անձի և կազմակերպչի համապատասխան աշխատակցի ներկայությամբ ապրանքները դուրս են բերվում այդ ապրանքների պահպանման համար նախատեսված տարածքից (շինությունից):
8. «Մաքսային կարգավորման մասին» Հայաստանի Հանրապետության օրենքով սահմանված կարգով ռեեստրում հաշվառման օրվանից սկսած կազմակերպիչը պարտավոր է վարել մաքսային պահեստում պահպանվող ապրանքների հաշվառումը և վերադաս մաքսային մարմնի կողմից հաստատված ձևով ապրանքների հաշվառման վերաբերյալ հաշվետվողականությունը (այսուհետ՝ հաշվետվություններ) յուրաքանչյուր ամիս մինչև այդ ամսվան հաջորդող ամսվա 10-ը ներառյալ (բացառությամբ սույն կարգի 9–րդ կետով նախատեսված դեպքի) ներկայացնել վերադաս մաքսային մարմին:
9. Այն ապրանքների համար, որոնց պահպանության ժամկետը լրանում է, հաշվետվությունը ներկայացվում է ոչ ուշ, քան այդ ապրանքների պահպանության ժամկետը լրանալուն նախորդող 60-րդ օրը ներառյալ, իսկ կազմակերպչի ռեեստրից կազմակերպչին հանելու դեպքում չավարտված ամսվա համար հաշվետվությունը ներկայացվում է մինչև կազմակերպչի ռեեստրից կազմակերպչին հանելու որոշումն ընդունելու օրվան հաջորդող հինգերորդ օրը ներառյալ:
10. Հաշվետվությունը ներկայացվում է էլեկտրոնային եղանակով (Microsoft Excel ֆորմատով)՝ էլեկտրոնային թվային ստորագրությամբ կամ թղթային եղանակով (պարտադիր կցելով նաև հաշվետվության էլեկտրոնային ֆայլը)՝ կազմակերպության տնօրենի կամ նրա լիազորած անձի ստորագրությամբ:
11. Հաշվետվության լրացման համար անհրաժեշտ փաստաթղթղերում նշված արտարժույթի վերահաշվարկի նպատակով կիրառվում է Հայաստանի Հանրապետության կենտրոնական բանկի կողմից «Մաքսային պահեստ» մաքսային ընթացակարգով մաքսային հայտարարագրի գրանցման օրվա դրությամբ հրապարակված` արժութային շուկաներում ձևավորված միջին փոխարժեքը:
12. Ներկայացված հաշվետվության մեջ սխալների ինքնուրույն հայտնաբերման դեպքում կազմակերպիչը կարող է ներկայացնել ճշգրտված հաշվետվություն: Ներկայացված հաշվետվության մեջ վերադաս մաքսային մարմնի կողմից սխալների հայտնաբերման դեպքում երկու աշխատանքային օրվա ընթացքում վերադաս մաքսային մարմինն այդ մասին պատշաճ ձևով ծանուցում է կազմակերպչին և կազմակերպիչը ծանուցումը ստանալուց հետո երկու աշխատանքային օրվա ընթացքում վերադաս մաքսային մարմին է ներկայացնում ճշգրտված հաշվետվություն:
Ձև N1

Մաքսային պահեստում պահպանվող ապրանքների հաշվառման գրանցամատյանի ձև 

	Հ/Հ
	Ապրանքը տեղափոխող անձը
	Ապրանքի անվանումը
	Տեղերի քանակը
	Չափման միավորը
	Քանակը
	«Մաքսային պահեստ» մաքսային ընթացակարգով բացթողնման և  ապրանքը մաքսային պահեստ տեղափոխելու ամսաթիվը և ժամը
	«Մաքսային պահեստ» մաքսային ընթացակարգով հայտարարագրված օրերի քանակը
	Մաքսային տեսուչի նշումը, այդ թվում` հայտարարագրի համարը
	Մաքսային ընթացակարգի փոփոխության և մաքսային պահեստից ապրանքների դուրս բերման ամսաթիվը և ժամը
	Բացթողնված ապրանքի քանակը
	Մաքսային տեսուչի նշումը պահեստից ապրանքների ելքի մասին, այդ թվում` հայտարարագրի համարը 

Հ Ի Մ Ն Ա Վ Ո Ր ՈՒ Մ
Մաքսային պահեստ մաքսային ընթացակարգով տեղափոխված և (կամ) մաքսային պահեստներում տեղակայված ապրանքների հաշվառման և հաշվետվողականության ներկայացման կարգը սահմանելու մասին ՀՀ կառավարության որոշման նախագծի ընդունման
1. Իրավական ակտի անհրաժեշտությունը (նպատակը)
Մաքսային պահեստ մաքսային ընթացակարգով տեղափոխված և (կամ) մաքսային պահեստներում տեղակայված ապրանքների հաշվառման և հաշվետվողականության ներկայացման կարգը սահմանելու մասին ՀՀ կառավարության որոշման նախագծի (այսուհետ` նախագիծ) մշակման անհրաժեշտությունը պայմանավորված է Հայաստանի Հանրապետության վարչապետի 2015 թվականի մայիսի 27-ի «Մաքսային կարգավորման մասին» Հայաստանի Հանրապետության օրենքի կիրարկումն ապահովող միջոցառումների ցանկը հաստատելու մասին» N439-Ա որոշմամբ հաստատված հավելվածի` «Մաքսային կարգավորման մասին» Հայաստանի Հանրապետության օրենքի կիրարկումն ապահովող միջոցառումների ցանկի (այսուհետ` ցանկ) 33-րդ կետի  կիրարկումն ապահովելու պահանջով:
2. Ընթացիկ իրավիճակը և առկա խնդիրները

Մաքսային պահեստներում պահպանվող ապրանքների շարժի հաշվառման և դրա վերաբերյալ մաքսային մարմիններին տեղեկատվությունների ներկայացման կարգը ներկայումս հաստատված է ՀՀ պետական եկամուտների նախարարության 2000 թվականի դեկտեմբերի 26-ի  N 02/1624 հրամանով, որն ընդունվել է ՀՀ Մաքսային օրենսգրքի 62-րդ հոդվածում ամրագրված դրույթների կատարումն ապահովելու նպատակով: Հաշվի առնելով այն հանգամանքը, որ «Մաքսային կարգավորման մասին» ՀՀ օրենքն ուժի մեջ մտնելու կապակցությամբ ՀՀ Մաքսային օրենսգրքի (ուժը կորցրել է 17.12.14 ՀՕ-241-Ն ՀՀ օրենքով 02.01.2015 թվականին, բացառությամբ նույն օրենքի 259-րդ հոդվածով սահմանված դրույթների) վերոնշյալ դրույթներն ուժը կորցրած են ճանաչվել, հետևաբար դրա ստեղծման իրավական հիմքերը ևս վերանայման կարիք ունեն:  
Հարկ է նկատի ունենալ նաև, որ «Մաքսային կարգավորման մասին» ՀՀ օրենքի 189-րդ հոդվածի 2-րդ մասի համաձայն` «Մաքսային պահեստ» մաքսային ընթացակարգով տեղափոխված և (կամ) մաքսային պահեստներում տեղակայված ապրանքների հաշվառման և հաշվետվողականության ներկայացման կարգը սահմանում է Հայաստանի Հանրապետության կառավարությունը:

 Հաշվի առնելով վերոնշյալը, առաջացած խնդիրների կանոնակարգման նպատակով, անհրաժեշտություն է առաջացել մշակել վերոնշյալ որոշման նախագիծը:      
3. Կարգավորման նպատակը և բնույթը

Նախագծի ընդունման անհրաժեշտությունը բխում է ՀՀ օրենսդրությամբ ամրագրված դրույթներից և վերջինիս ընդունման նպատակը «Մաքսային կարգավորման մասին» ՀՀ օրենքի 189-րդ հոդվածում ամրագրված դրույթներից բխող` ՀՀ վարչապետի 27.05.2015թ. N 439-Ա որոշման ցանկի 33-րդ կետում սահմանված  պահանջների ապահովումն է:   

4. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ ֆինանսների նախարարության կողմից:

Տ Ե Ղ Ե Կ Ա Ն Ք

Մաքսային պահեստ մաքսային ընթացակարգով տեղափոխված և (կամ) մաքսային պահեստներում տեղակայված ապրանքների հաշվառման և հաշվետվողականության ներկայացման կարգը սահմանելու մասին ՀՀ կառավարության որոշման նախագծի ընդունման կապակցությամբ պետական բյուջեում ծախսերի կամ եկամուտների փոփոխման վերաբերյալ
Մաքսային պահեստ մաքսային ընթացակարգով տեղափոխված և (կամ) մաքսային պահեստներում տեղակայված ապրանքների հաշվառման և հաշվետվողականության ներկայացման կարգը սահմանելու մասին ՀՀ կառավարության որոշման նախագծի ընդունմամբ ՀՀ պետական բյուջեում ծախսերի և եկամուտների ավելացում կամ նվազեցում չի նախատեսվում:

Տ Ե Ղ Ե Կ Ա Ն Ք

Մաքսային պահեստ մաքսային ընթացակարգով տեղափոխված և (կամ) մաքսային պահեստներում տեղակայված ապրանքների հաշվառման և հաշվետվողականության ներկայացման կարգը սահմանելու մասին ՀՀ կառավարության որոշման նախագծի ընդունման կապակցությամբ այլ իրավական ակտերում փոփոխություններ կատարելու անհրաժեշտության մասին

Մաքսային պահեստ մաքսային ընթացակարգով տեղափոխված և (կամ) մաքսային պահեստներում տեղակայված ապրանքների հաշվառման և հաշվետվողականության ներկայացման կարգը սահմանելու մասին ՀՀ կառավարության որոշման նախագծի ընդունմամբ պայմանավորված անհրաժեշտություն է առաջանում ուժը կորցրած ճանաչել ՀՀ պետական եկամուտների նախարարության 2000 թվականի դեկտեմբերի 26-ի Մաքսային պահեստներում ապրանքների շարժի հաշվառման և դրա վերաբերյալ մաքսային մարմիններին տեղեկությունների ներկայացման կարգը հաստատելու մասին N 02/1624 հրամանը:  

ԱՄՓՈՓԱԹԵՐԹ
Մաքսային պահեստ մաքսային ընթացակարգով տեղափոխված և (կամ) մաքսային պահեստներում տեղակայված ապրանքների հաշվառման և հաշվետվողականության ներկայացման կարգը սահմանելու մասին ՀՀ կառավարության որոշման նախագծի (այսուհետ` նախագիծ) վերաբերյալ առաջարկությունների և դիտողությունների
	Գերատեսչության անվանումը
	Առաջարկություններ և դիտողություններ
	Մեկնաբանություններ

	ՀՀ էկոնոմիկայի նախարարություն 

(15.09.15թ. N 01/14.2/7289-15)
	Նախագծի 1-ին հավելվածի` 2-րդ կետում` «ընթացակարգով ձևակերպումից»,  «կազմակերպիչը» բառերից հետո և 8-րդ կետում` «ձևակերպումների ավարտից»,  «բաց թողնելուց» բառերից հետո լրացնել «անմիջապես» բառը:


	Ընդունվել է, կատարվել են համապատասխան փոփոխություններ:

	ՀՀ արդարադատության նախարարություն 

(02.10.15թ. N 01/14/11990-15)
	1. Որոշման նախագիծը (այսուհետ՝ նախագիծ) համապատասխանում է Հայաստանի Հանրապետության Սահմանադրությանը:
2. Նախագիծը չի համապատասխանում ավելի բարձր իրավաբանական ուժ ունեցող իրավական ակտերի դրույթներին: Այսպես՝ նախագծով հաստատված կարգի 3-րդ կետում «կազմակերպության լրիվ անվանումը,» բառերից հետո նշված «կազմակերպաիրավական ձևը» բառերն անհրաժեշտ է հանել, քանի որ կազմակերպության լրիվ անվանումն արդեն իսկ իր մեջ պարունակում է նշում նրա կազմակերպական-իրավական ձևի մասին: Հիշյալ առաջարկությունը բխում է ՀՀ քաղաքացիական օրենսգրքի 58-րդ հոդվածի 1-ին մասի պահանջներից:
3. Նախագծում իրավական այլ ակտերի նորմերի անհարկի կրկնություններ առկա չեն:
4. Նախագծում անհրաժեշտ բոլոր հարցերը կարգավորված են:
5. Նախագիծն իր մեջ Հայաստանի Հանրապետության կառավարության 2009 թվականի հոկտեմբերի 22-ի «Նորմատիվ իրավական ակտերի նախագծերի հակակոռուպցիոն բնագավառում կարգավորման ազդեցության գնահատման իրականացման կարգը հաստատելու մասին» թիվ 1205-Ն որոշմամբ հաստատված կարգի 9-րդ կետով նախատեսված որևէ կոռուպցիոն գործոն չի պարունակում:
6. Օրենսդրական տեխնիկայի կանոնները պահպանված են:
7. Նախագիծն անհրաժեշտ է համապատասխանեցնել սույն եզրակացության 2-րդ կետին:
	Ընդունվել է ի գիտություն:

Ընդունվել է, կատարվել է համապատասխան փոփոխություն:

Ընդունվել է ի գիտություն:

Ընդունվել է ի գիտություն:

Ընդունվել է ի գիտություն:

Ընդունվել է ի գիտություն:

Ընդունվել է, կատարվել է համապատասխան փոփոխություն:
















